
Kirish. Oʻzbekiston Respublikasida “Mamlakat taraqqiyoti uchun yangi tashabbus va 

gʻoyalar bilan maydonga chiqib, ularni amalga oshirishga qodir boʻlgan, intellektual va maʼnaviy 

salohiyati yuksak yangi avlod kadrlarini tayyorlash” [1] muhim strategik maqsadlardan biri 

sifatida belgilangan. Albatta, jamiyat talab etayotgan bugungi davr yoshlarini tarbiyalash 

jarayonida milliy musiqa sanʼati va musiqa taʼlimi rivojiga boʻlgan yuksak eʼtibor, muntazam 

oʻtkazib kelinayotgan turli koʻrik-tanlovlar, festivallar musiqa merosimizni asrab-avaylash va 

oʻrganish, yangi isteʼdod sohiblarini aniqlash hamda yuksak ijodiy marralar sari 

ilhomlantirishda muhim ahamiyat kasb etadi. Chunki, musiqa – kundalik hayotimizda 

muntazam uchraydigan ijtimoiy va maʼnaviy hodisadir. 

Yillar davomida musiqa insonning shaxsiy fazilatlarini, uning maʼnaviy olamini 

shakllantirishning muhim vositasi sifatida eʼtirof etilgan. Zamonaviy ilmiy tadqiqotlar shuni 

koʻrsatadiki, musiqiy rivojlanish umumiy rivojlanishga oʻzgarmas taʼsir koʻrsatadi: hissiy soha 

shakllanadi, fikrlash yaxshilanadi, shaxs sanʼatda va hayotda goʻzallikka intiladi, etik va estetik 

taassurotlar oʻsadi, ijodiy va ijtimoiy xususiyatlar rivojlanadi.  

Adabiyotlar sharhi. Mutaxassislar musiqa darslari shaxsning har tomonlama ijodiy 

rivojlanishiga yordam berishini taʼkidlab, oʻz navbatida bu sezgirlikni, badiiy tasavvurni, 

obrazli-assotsiativ fikrlashni rivojlantirishi, xotirani, kuzatishni, sezgini faollashtirishi va 

bolaning ichki dunyosini shakllantirishida katta ahamiyatga ega ekanligini keltirib oʻtadilar. 

Bolalar maktab hayotiga kirib kelgunga qadar bir muncha musiqaga oid 

bilimlardan xabardor boʻladi. Shunday boʻlishiga qaramay, oʻquvchilarning maktabda musiqiy 

bilimlarni va musiqa darsini oʻzlashtirish jarayoni vatanga muhabbat, yaqinlarga boʻlgan 

hurmat hissini oshiradi, jamiyatdagi barcha voqeliklarni tushunish, yerdagi va samodagi 

holatlarni ilgʻay bilish, umuman olganda oʻzini va oʻzligini anglang qobiliyatlari shakllanadi.  

Albatta, musiqa taʼlimida oʻquvchilarning kreativ va ijtimoiy   kompetensiyalarini 

rivojlantirish, taʼlimiy, tarbiyaviy, rivojlantiruvchi maqsadlarga erishish, boshqa fanlar kabi 

oʻqitishning mazmunini belgilovchi darsliklar, oʻquv va uslubiy qoʻllanmalar – direktiv hujjatlar 

asosida amalga oshiriladi. 

Maʼlumki, yangi Oʻzbekiston taʼlim tizimida pedagogik taʼminotga boʻlgan talablar keskin 

oʻzgardi. Jumladan, darsliklar, oʻquv va uslubiy qoʻllanmalar mazmuni tamoman yangilandi, 

takomillashtirildi. Agar oldingi darsliklarda asosiy eʼtibor oʻquvchilarga imkon qadar nazariy 

bilimlarni koʻproq berishga, qoida va taʼriflarni yod oldirishga qaratilgan boʻlsa, yangi avlod 

darsliklarining mazmuni oʻquvchilarni mantiqiy fikrlashga, oʻylashga, hayotiy xulosalar 

chiqarishga yoʻnaltirilganligi bilan xarakterlanadi. 

Muhokama va natija. Umumiy oʻrta taʼlimning davlat taʼlim standartida umumiy oʻrta 

taʼlim muassasalarida musiqa madaniyati fanini oʻqitishning maqsad va vazifalari alohida 

belgilab keltirilgan (1-rasmga qarang): [2] 

1-rasm. Umumiy o‘rta ta’lim muassasalarida musiqa madaniyati fanini 

o‘qitishning maqsad va vazifalari. 

 

Umumtaʼlim maktablari 1-7-sinf oʻquvchilari uchun yozilgan “Musiqa” darsliklari 

oʻquvchilarda musiqa savodxonligini yuksaltirish, nazariy bilimlarni mustahkamlash, eng 

muhimi, oʻquvchilarning kreativ va ijtimoiy   kompetensiyalarini rivojlantirishni koʻzda tutadi. 

Shu oʻrinda, umumtaʼlim maktablari oʻquvchilari uchun Musiqa fanidan yozilgan darsliklar 

sharhiga biroz urgʻu berib oʻtilishi maqsadga muvofiq. 

1-sinf oʻquvchilarini musiqa olamiga olib kirish, ularning musiqiy savodxonligini 

shakllantirish maqsadida umumtaʼlim maktablarining musiqa madaniyati fani oʻqituvchilari 

uchun N.Norxoʻjayev, G.Gʻaniyevalar hammuallifligida yozilgan “Musiqa” metodik qoʻllanmasi 

[3] hamda N.Nurmatov, N.Norxoʻjayevlar hammuallifligida oʻquvchilar uchun yozilgan 

“Musiqa” darsligi [4] muhim didaktik taʼminot sanaladi.  

Metodik qoʻllanmadan dastlab musiqa madaniyati fani boʻyicha 1-sinf oʻquvchilariga 

qoʻyiladigan Malaka talablarining berilishi, shubhasiz, musiqa fani oʻqituvchilari oldida turgan 

pedagogik maqsad va vazifalarni yanada aniqlashtirishga, faoliyat strategiyasini toʻgʻri belgilab 

olishga xizmat qiladi. Tavsiya etilgan oʻquv qoʻllanma oʻquv majmua xarakteriga ega boʻlib, 

darslik, mashq daftari va metodik qoʻllanma vazifasini integrativ bajaradi. 

Metodik qoʻllanma va darslik oʻzaro mutanosib, ularda “Biz yoqtirgan kuy va qoʻshiqlar”, 

“Musiqa olamiga sayohat”, “Musiqa savodiga sayohat”, “Xushnavo milliy cholgʻularimiz” kabi 

ruknlar ostida nazariy bilimlar qiziqarli, mazmunli berilgan, amaliy qoʻllashga 

uygʻunlashtirilgan. 

Umumtaʼlim maktablari 2-sinf oʻquvchilari uchun Musiqa darsligi mazmunan boyligi, 

nazariy bilimlarni oʻzlashtirishga poydevor yaratila boshlanganligi bilan xarakterlanadi. 

Darslikda “Qoʻshiq aytish qoidalari”, “Yakkanavozlik”, “Joʻrovozlik”, “Xonandalar ansambli”, 

“Cholgʻuchilar ansambli”, “Bolalar ansambli”, “Nota bilan kuylaymiz”, “Usul berib notalarni 

sanashni oʻrganamiz”, “Tonika haqida tushuncha”, “Musiqaning ifoda vositalari”, “Major va 

minor”, “Dirijyorlikni oʻrganamiz”, “Kuylang, tinglang, eslang, toping” kabi nomlamalar 

doirasida oʻquvchilarga musiqiy bilimlar berish koʻzda tutilgan.[5] 

• o‘quvchilarning ma’naviy, badiiy,
axloqiy madaniyatini
shakllantirish, milliy g‘urur,
vatanparvarlik ruhida tarbiyalash,
ijodiy mahorat, nafosat va badiiy
didini o‘stirish, o‘zbek hamda
jahon kompozitorlari asarlarini
tinglab tushunish va undan
zavqlanishga o‘rgatishdan iborat

Musiqa madaniyati
fanini o‘qitishning
maqsadi

• musiqa madaniyati o‘quv fani bo‘yicha
egallagan bilim, ko‘nikma va malakalarni
amaliyotda qo‘llash orqali ularda
kuzatuvchanlikni, musiqiy xotirani, obrazli
tasavvur qilishni, ijodkorlikni,
tashabbuskorlikni, badiiy va musiqiy didni
rivojlantirish va fikr doirasini
kengaytirish;

• o‘zbek va jahon kompozitorlari asarlarini
va turli musiqiy janrlarni bir-biridan
farqlay olish, tayanch va umumiy
kompetensiyalarni shakllantirish va
rivojlantirishdan iborat.

Musiqa madaniyati fanini
o‘qitishning vazifasi

3-sinf oʻquvchilari uchun yozilgan “Musiqa” darsligidagi oʻquv materiallar choraklarga 

ajratilib, darslar kesimida berilgan. Darslikda 1-2-sinflarda oʻrganilgan musiqiy bilimlarni 

yanada mustahkamlashga, kompozitorlar (Rustam Abdullayev, Farhod Alimov, Habibulo 

Rahimov, rus kompozitori Пётр Ильич Чайковский) hayoti va ijodi bilan yaqinroq 

tanishtirishga urgʻu beriladi. Nota bilan kuylash, dirijyorlik harakatlari, raqs, musiqaning ifoda 

vositalari, nazariy tushunchalar talqini haqida bilimlar keng muxtasar yoritilgan. Bolalar uchun 

eng sara kuy va qoʻshiqlar saralanib, notalar bilan berilgan.[6] 

4-sinf oʻquvchilari uchun Oqilxon Ibroximov tomonidan yozilgan “Musiqa”[7] darsligi, 5-

sinf oʻquvchilari uchun moʻljallangan “Musiqa”[8] darsliklari quyi sinflar darsliklariga nisbatan 

ancha murakkablashgan. Darslikda qoʻllaniladigan shartli belgilar eslatma tarzida avvaldan 

beriladi. Bu darsliklarda ham oʻquv materiallari choraklar kesimida, mavzularga ajratilib 

berilgan. Har bir mavzu doirasida nazariy bilimlar oʻquvchilarga tushunarli tilda berib borilgan. 

Mavzular doirasida kuy va qoʻshiqlar notalar rasmlar bilan koʻrgazmali berilganligi, QR kod 

orqali kuy va qoʻshiqlarni tinglash imkoniyati yaratilganligi, mustahkamlash uchun choraklar 

yakunida topshiriqlar, test savollarining berilishi, musiqa lugʻatining taqdim etilishi 

darsliklarning didaktik ahamiyatini yanada kuchaytirgan. 

Umumtaʼlim maktablarining 6-sinf oʻquvchilari uchun S.Begmatov tomonidan yaratilgan 

“Musiqa”[9], 7-sinf oʻquvchilari uchun hammualliflar Oqilxon Ibrohimov, Jamil Sadirov 

tomonidan yaratilgan “Musiqa”[10] darsliklari ham choraklar kesimida, mavzularga ajratilib 

tizimlangan. Har bir mavzu nazariy bilimlar bilan boyitilgan, amaliyotga uygʻunlashtirilgan, 

mavzuga doir qoʻshiq notalari bilan berib borilgan. Darsliklarda oʻquvchilarning musiqiy 

savodxonligini oshirishga, musiqa ilmi borasida tafakkur yuritishga, mantiqiy, mustaqil 

fikrlashga oʻrgatishga eʼtibor kuchaytirilgan. Oʻzbek milliy sanʼati, uning tub ildizlari, oʻziga xos 

anʼanalari, taniqli sanʼatkorlar, hofizlar, bastakorlar, musiqa ijodkorlarining zahmatli mehnati, 

zamonaviy va mumtoz musiqa, milliy va jahon musiqasi haqidagi nodir bilimlarning oʻquvchi 

yoshi va ruhiyatiga mos tarzda tushunarli berilishi, har bir mavzu oxirida konseptual 

xarakterdagi savol va topshiriqlar, chorak yakunida nazorat ishlari, boshqotirmalarning taqdim 

etilishi darsliklarning ilmiy-pedagogik ahamiyatini oshirgan.  

Maktab hayotining boshlangʻich davri 6-7 yoshdan 10-11 yoshgacha (1-4-sinflar) 

boʻlgan yosh oraligʻini egallaydi. Bu davrda oʻquvchilarning ham musiqiy bilimlarni ham kreativ 

va ijtimoiy bilimlarni egallashiga eʼtibor qaratiladi. 1-4-sinf oraligʻidagi musiqiy, kreativ va 

ijtimoiy bilimlarni taxminan quyidagi mavzularga ajratish mumkin (1-jadvalga qarang): 

 

1-jadval 

Musiqa darslarida musiqiy, kreativ va ijtimoiy bilimlarni egallashga oid mavzular 

Musiqaga oid 

bilimlar 

1-sinf 

Qo‘shiq aytish qoidalari; Tovushlarni to‘g‘ri talaffuz 

qilishni o‘rganamiz; Milliy cholg‘ular bilan tanishish; 

Doira usullari; Musiqiy tovushlar; Notalar; Kompozitorlar. 

2-sinf 

Qanday tovushlarni bilasiz? Yakkanavozlik; Notalarning 

bo‘linishi; Jo‘rnavozlik; Kuy haqida tushuncha; 

Cholg‘ularni farqlash; Takt chizig‘i; Musiqaning ifoda 

vositalari; Major va minor; Rebus. 

3-sinf 
Dirijorlik harakatlari; Pauzalar; Musiqaning ifoda 

vositalari; Cholg‘uchilar ansambli; Xor; Orkestr; Bu 

cholg‘ular qanday chalinadi? Nota bilan kuylaymiz; 

Uchtovushlik; Ton va yarim ton; Musiqa asarining 

o‘zgaruvchan qaytarilishi; Alteratsiya belgilari; Diyez; 

Bemol; Musiqadagi dinamik belgilar;  Oddiy musiqa 

shakllari; Repzira. 

4-sinf 

Xalq qo‘shiqlari; Mehnat qo‘shiqlari; Lapar; Yalla; O‘zbek 

xalq cholg‘ulari; Damli va zarbli cholg‘ular; Bayram va 

marosim qo‘shiqlari; Xalq raqslari; Alla aytimlari; 

Mavsum va marosim qo‘shiqlari; Qish fasli qo‘shiqlari; 

Ramazon marosimi aytimlari; Bolalar xalq qo‘shiqlari. 

Kreativ va ijtimoiy 

bilimlar 

1-sinf 

Aziz bo‘ston – O‘zbekiston; Salom bergan bolalar; 

Ayiqpolvonlar bog‘chasi; Tanishish; Kapalak; Sehrli 

dunyo; Boboq xo‘roz; Bug‘doy; O‘ynaylik, kuylaylik, 

qo‘shiq aytaylik. 

2-sinf 

O‘zbekiston Respublikasi davlat madhiyasi; Vatanjonim-

vatanim; Maktabim; Qizaloq; Ota-onalarga; Yurtim 

chiroyli; Yangi yilim-yaxshi yilim; Navro‘zim – sho‘x 

sozim; Muzqaymoq; Bog‘ ichida. 

3-sinf 

Qushlar; Salom maktab; Diyor madhi; Tinchlik bo‘gi; Oltin 

paxtam – oppog‘im; O‘zbekiston kemasi; Archa bayrami; 

Quvnoq bolalar qo‘shig‘i; Qor; Boychechagim omonlik; 

Men – g‘unchaman; Navro‘zim; Baxtiy erkatoy; Sumalak 

eng kerak; Lola; Svetafor;  

4-sinf 

Shaflotiga savolim; Bolalik; Maktab; Quvnoq bolalar; 

Yaxshi bola; Vatan mehri; Alla; “Alla”  haqida rivoyat; 

Qorbo‘ron; Navbahor; Baxshi jasorati; Nay sadosi; 

Nisholda; Bahor fasli qo‘shiqlari haqida tushuncha; 

Ko‘klam keldi; Bahor elchilari va tabiati; Yoz yaxshi.  

 

Bugungi kunda oldimizda nihoyatda muhim, kelajagimizni hal qiladigan chuqur bilimga 

ega, yuksak tarbiya ko‘rgan, ijodkor avlodini voyaga yetkazish vazifasi turibdi. Bu vazifani 

amalga oshirishda, avvalo, pedagoglarning o‘rni kattadir. Bugungi kunda ustozlar 

ajdodlarimizning ta’lim-tarbiya to‘g‘risida bizga meros bo‘lib qolgan yozma manbalarida ta’lim-

tarbiya talablari belgilangan ibratli qoidalarni chuqur o‘rganish, tadqiq etish va ulardagi ilg‘or 

tajribalarni hozirgi zamon pedagogik jarayonlarga tatbiq etgan holda ta’lim-tarbiya ishlarida 

foydalanish muhim ahamiyat kasb etadi.  

Xulosa. Demak, o‘quvchi musiqa darslari davomida musiqa qanday yaratilganligini 

o‘rganadi, musiqiy tafakkur qanday shakllanganligini tajribalar orqali egallab boradi. U nafaqat 

musiqaga oid qoida va tushunchalarni bilishi, balki bu bilimlarni amalda qo‘llay olishi kerak. 

O‘quvchi birinchi navbatda majoziy yoki nazariy ma’lumotni idrok qilishni o’rganishi, so‘ngra 

olingan yangi ma’lumotlardan foydalanish darajasidan xabardor bo’lishi kerak. Olingan 

ma’lumotni yangi sharoitda qo’llashni allaqachon ijodiy vazifani bajarish deb atash mumkin, 

chunki o‘quvchi bilim va ko‘nikmalarning butun tizimiga ega bo‘lishi lozim.   

